
Иҫәнғол, 2017 йыл
Эҙләнеү  эшенең темаһы: Изгелеккә өндәүсе  иман  йорттары (Ейәнсура  районындағы  мәсеттәр)
Эҙләнеү эшенең авторы: 8в класы уҡыусыһы Бикмөхәмәтова Гөлназ  Мәргән  ҡыҙы
Авторҙың мәктәбе  һәм класы: Ейәнсура районы Иҫәнғол 2-се һанлы урта дөйөм белем биреү мәктәбенең 8в класы уҡыусыһы
Ғилми етәксеһе: Сәғитова Әлиә Мәүлит ҡыҙы
 	Был  тикшеренеү эше Ейәнсура районындағы иман  йорттары – мәсеттәр тураһында. Ейәнсура  районында  бөтәһе  нисә  мәсет  бар? Ниндәй  ауылдарҙа  мәсеттәр  эшләй? Халыҡ  мәсеттәргә  йөрөймө? Мәсеттәрҙең  әһәмиәте нимәлә? Тикшеренеү  эшендә  түбәндәге  һорауҙарға  яуап  эҙләнек һәм  һеҙгә тәҡдим  итәбеҙ.
Эҙләнеү  эшенең  актуаллеге: Бөгөнгө  көндә йәмғиәтебеҙҙә эскелек, тәмәке  тартыу, наркомания, урлашыу, алдашыу, кеше  үлтереү  кеүек  кире  күренештәр  бик  күп. Ислам  дине  был  кире  күренештәргә ҡаршы  килә. Халыҡ  мәсеткә  насар  уйҙарҙан,  ғәҙәттәрҙән   арыныу  өсөн һәм күңел  тыныслығы  эҙләп килә. Боронғолар  юҡҡа  “Мәсет  булған  ерҙә  иман  бар” тип  әйтмәгәндәр. Ислам  дине  кешеләрҙе  сабырлыҡҡа, сафлыҡҡа  өндәй, әҙәплеккә  саҡыра. Ислам  динендә  кешене  рәнйетеү  генә  түгел,  ауыр  һүҙ  ҙә  әйтергә  ярамай. Һәм беҙ  ислам  дине  халыҡты  тәрбиәләүҙә  ҙур  роль  уйнай, тип  уйлайбыҙ.
Эҙләнеү  эшенең  маҡсаты: Ейәнсура  районындағы  мәсеттәрҙең эшмәкәрлеге, уларҙың  халыҡ  тормошондағы  әһәмиәте  менән  таныштырыу, 
Эҙләнеү  эшенең  бурыстары: 
-Ейәнсура  районында  нисә  мәсет  бар  икәнен  асыҡлау;
- Был  мәсеттәрҙең  төҙөлөү  тарихы  менән  ҡыҙыҡһыныу, 
- Был  мәсеттәр  бөгөнгө  көндә  эшләйме  икәнен  асыҡлау,
- Халыҡ  мәсеткә  йөрөймө-юҡмы  икәнен  тикшереү,
- Мәсеттәрҙең  эшмәкәрлегендә  ниндәй  проблемалар  бар  икәне менән  ҡыҙыҡһыныу
Эҙләнеү  эшенең  сығанаҡтары: Гәзит  материалдары, интернет сығанаҡтары, өлкән  быуын  вәкилдәренең һөйләүҙәре
Эҙләнеү  эшенең  практик  әһәмиәте: Тупланған  материалдар башҡорт  мәҙәниәте, класс сәғәте  дәрестәрендә һәм  музейҙа, китапханала  файҙаланыла  ала
Эҙләнеү эшенең методтары: сағыштырыу методы, Интернет селтәрендә асыҡ тауыш биреү, интервью(әңгәмә), күҙәтеү, фотоға төшөрөү
Инеш
Мәсет ( ғәрәп һүҙе – ғибәҙәт ҡылыу урыны тигәнде аңлата). Ул - мосолмандарға ғибәҙәт ҡылыу өсөн төҙөлгән архитектура ҡоролмаһы. Мәсет намаҙ уҡыу, доға  ҡылыу, ғилем  алыу  урыны.  Күп осраҡта мәсет айырым төҙөлгән көмбәҙле бина.  Мәсеткә төкәтмә итеп манара  эшләнергә мөмкин. Манаралар һаны берҙән туғыҙға тиклем булырға мөмкин. Ни  өсөн туғыҙҙан  күберәк  була  алмай. Төп мәсет Әл-Харам мәсетенә хөрмәт йөҙөнән мәсеттең манаралары туғыҙҙан артырға тейеш түгел. Мәсет манараһынан аҙан тауышы ишеттерелә.  Мәсеттең түрендә михраб менән мөнбәр эшләнә. Михраб -  Мәккәгә табан йүнәлгән стенала ҡыуыш урын, шул яҡҡа ҡарап намаҙ уҡыйҙар, мөнбәр – михрабтың уң яғында урынлашҡан, унда баҫып, мулла вәғәз һөйләй.
Мәсет изгелек таратыу, доға ҡылыу, намаҙ уҡыу урыны. Хәҙис-шәрифтә былай әйтелә: Мәсет төҙөүселәргә Аллаһы тәғәлә йәннәттә  йорт төҙөп ҡуйыр.  Мәсет булған ерҙә Иман булыр , тигән боронғолар. Мәсет -  ауылға бәрәкәт, тиҙәр. Мәсеткә барыу һәм уның төҙөлөшөндә ҡатнашыу иң ҙур сауаптарҙан һанала. 
Төп өлөш
Беҙҙең  Ейәнсура  районында  бөтәһе  30  йорт-мәсет  бар. Шуларҙың  егермеһе  мәсет  тип, ә ҡалғандары мәсет-йорт тип    һанала. Иҫәнғол, Муйнаҡ, Абзан, Биштирәк, Кинйәбулат, Күгәрсен, Иҙелбаҡ, Этҡол, Яңыбай, Үтәғол, Иҙәш ауылдарында  мәсеттәр  эшләй, һәр  аҙна  йома  намаҙына халыҡ йыйыла, аҙан тауышы яңғырап тора. Мәсеттәрҙә  ғәйет  намаҙҙары  уҡыла, Ураҙа, Ҡорбан байрамдары үткәрелә, әруахтарға  аяттар  уҡытыла. Халыҡ  бигерәк  тә  байрам  көндәрендә  мәсеттәрҙә  күп  була. Бигерәк  тә  Иҫәнғол  мәсете  әүҙем  эшләй. Ул сәғәт  ундан өскә  тиклем  эшләй, кеше  күп  килә. Хатта  төндә  мәсетте  астырып, хәйер  биреп  китеүселәр  ҙә  бар. Бигерәк тә алыҫ  юлға сығыусылар,  имтихан  тапшырыусылар, ауырып  киткәндәр хәйер бирергә күп  килә. 
Малай   Муйнаҡ, Самаҙы, Ишемғол,  Яңы  Себенле, Ярғаяш, Элмәле, Әбүләис, Сөләймән, Үрген, Ибрай, Мөхәмәтйән, Түбәнге Бикбирҙе ауылдарында мәсеттәр байрам  көндәрендә дини байрамдарҙа, йылы көндәрҙә асыла.
Мәзит, Сәғит,  Байыш  ауылдарында  мәсет  төҙөү  эштәре  бара.  Һәр  мәсеттең   имам-хатибы  бар. Имам-хатиб ул йома, ғәйет   намаҙҙарын уҡытыу  хоҡуғына  эйә  булған  мулла. Ҡайһы  бер  мәсеттәрҙә  ғәрәп  теленә  өйрәтеү  дәрестәре  үткәрелә. 
Иҫәнғол  мәсете
Мәсет 1999 йылда төҙөлдө һәм 2000 йылдың октябрендә  асылды.  Мәсеттең исеме юҡ, ләкин  үҙ – ара “Рәис” тип йөрөтөлә. Иҫәнғол ауылындағы мәсет көн һайын эшләй. Йома намаҙына 20-30-лаған кеше килә. Шулай уҡ бында йәкшәмбе мәктәбе эшләп килә. Мәктәп ике сменала эшләй: 1-се смена 9-ҙан 11-гә тиклем, 2-се смена 11-ҙән 13-кә тиклем. Оло инәйҙәрҙе (14 кеше) Рәйсә Ғәбитова уҡыта, ир-атты  Фәрит Вәлиев, балаларҙы (5 бала: 3 малай, 2 ҡыҙ) Сәлимә Дәүләтбаева уҡыта.  Имам- хатибы Вәлиев Фәрит Ғүмәр улы. “Мәсет халыҡҡа хеҙмәт итә: никах уҡыу, исем ҡушыу йолалары атҡара (Быйыл 185 исем ҡушылған, 77 никах уҡылған). Халыҡ мәсеткә ярҙам итеп тора. Мәсетте ҙурайтыу мәсьәләһен хәл итеү көнүҙәк мәсьәлә булып тора, сөнки байрамдарҙа халыҡ мәсеткә  һыймай. Мәсеткә хатта төндә лә туҡтап китәләр, ҡайһы берҙә ҡайтып китеп булмай, кеше килә , тип һөйләй Иҫәнғол имам-хатибы Фәрит ғүмәр улы. Сағыштырып  ҡараһаң, 2003  йылда  мәсеткә  3  кеше  йөрөгән, 2016 йылда  ун  тапҡыр  артҡан,  йәғни  30-лаған  кеше  йөрөй. Унан башҡа хәйер  бирергә  килеүселәр күп була. 
Этҡолдағы  “Сәлимә” мәсете
Мәсеттең  төҙөлөү  тарихы
Ҡолдәүләтов Фазулла  2001 йылдың 2 февралендә имам – хатип итеп һайланғас, мәсет төҙөү тураһында уйлана башлай. Был уйын ул Әхмәтов Булат ағай әйтә һәм улар бергәләп был мәсьәлә хәл итеү юлдарын эҙләй башлайҙар.  Мәсет төҙөү өсөн бураны 2004 йылдың 21 майында алып ҡайталар. Бураһын Әлебай ауылы кешеһе Хәсәев Хәлим бураған.  Мәсетте артабан төҙөү өмә менән башҡарылды. Финанс яҡтан Иҙел Шәйәхмәтов һәм Рәил Сарбаев ҙур ярҙам күрһәткән.  Шулай ауыл халҡы ла ҡулдарынан килгән тиклем аҡса йыялар. Ҡайһы бер эштәрҙе Иҫәнғол ауылынан килгән балта оҫталары башҡара.  Көҙгөһөн һылау эштәрен башҡарыу өсөн бөтә ауыл халҡы өмәгә сыға. Ҡатын-ҡыҙҙар һылаһа, ир-ат балсыҡ ташып тора. Электр үткәрелә, газ да үткәрелде, әммә газ 2005 йылда ғына тоташтырыла. 
	Шулай итеп, 2004 йылдың 14 ноябрендә Ураҙа байрамы мәсеттә үткәрелде. Ауылдың йәше-ҡарты байрамға килә. Уларға ғәйет намаҙын Фазулла Ҡолдәүләтов уҡый. Ул Өфөләге диниә назаратында ситтән тороп уҡый һәм 2008 йылда тамамлай. 2009 йылдың 27 ғинуарынан диплом алып эшен дауам итә.  Имам-хатип Фазулла Ҡолдәүләтов бөтә дини байрамдарҙы башҡара. Сабыйҙарға исем ҡуша, йәштәргә никах уҡый, әруахтарға аяттар уҡый.  Шулай уҡ дини дәрестәр ҙә үткәрә. Мәсет Сәлимә исемен йөрөтә, сөнки финанс  ярҙам күрһәткән Иҙел Шәйәхмәтов мәрхүмә әсәһенең исемен мәңгеләштерелеүен теләп, шундай тәҡдим әйтә, берәү ҙә ҡаршы килмәй. Бер-ике йылдан мәсеткә төкәтмә эшләйҙәр, материал итеп иҫке мәсетте ҡулланалар. Хәҙерге көндә лә мәсет үҙ эшен дауам итә. Аҙна һайын йома намаҙы уҡыла. Дини байрамдар ваҡытында халыҡ хатта мәсеткә һыймай. 
Мәсет  йылы. Бында  ҡорбан  ашын  ашатыу өсөн  ашхана, газ плитаһы, 60  кешегә  етерлек  һауыт-һабаһы  бар. 
Тик хәҙерге көндә мәсеткә балалар йөрөмәй, өлкәндәр ҙә ҡартайып, йөрөй алмай башланылар. Өҫтәлеп йәштәр килергә ынтылмайҙар. Йома намаҙына 7—10 ир-ат, шул уҡ һанда ҡатын-ҡыҙ, йәмғеһе 14-18 кеше йөрөй. Мәсеткә йөрөүселәр мәхәллә ағзалары булып тора, шулар менән кәңәшләшеп, йыл да 31 апрель зыяратты таҙалауҙы ойошторабыҙ. Өмәнән һуң әруахтарға аят-доға уҡып таралышабыҙ.  Мәсетебеҙҙең баҡсаһы бар. Әбейҙәр йыл һайын сәскә ултырталар. Быйыл ағас үҫентеләре алып ҡайтып ултырттыҡ. 30-лап йүкә, миләш ағастары. Кәртәләү, ҡыйыҡты профнастил менән ябаһы, яңы ҡаҙанлыҡ алып ултыртаһы кеүек мәсьәләләр сығып тора.
Үрге  Муйнаҡ ауылындағы “Нур” мәсете
Мәсет 1998 йылдың 16 июлендә асылған. Мәсеттең  исеме  “Нур”. Ауыл  халҡының  һорауы һәм Хәмиҙуллин  Хәлим  Уйылдан улының ойоштороп йөрөүе буйынса  элекке  мәктәп бинаһын ремонтлап, мәсет итәләр. Имам-хатибы  итеп Хәмиҙуллин  Хәлим  Уйылдан  улы  һайлана. Мәсеттең  манараһын  Хәмиҙуллин  Ишбирҙе  эшләй. Мәсет  эшләй. Һәр аҙна  йома көнө  аҙан  тауышы  ишетелә, вәғәз  һөйләнелә. Мәсеттә  өйләнгәндәр  өсөн  никах  уҡыла, яңы  тыуған  балаларға  исем  ҡушыла. Бөгөнгө  көндә  мәсеттең  имам  - хатыбы Аҙнағолов  Рафаэль  Фәрит  улы. Мәсеткә ир-аттар ҙа, ҡатын-ҡыҙҙар  ҙа йөрөй. Яҡынса 18-20  кеше, күберәк ирҙәр йөрөй, ә йәштәр, балалар йөрөмәй.
Элмәле  ауылындағы “Шәмсинур  мәсете”
[image: C:\Users\АМ\Desktop\Новая папка\мечеть Ильмаля.jpg]Элмәле  ауылындағы  мәсет 2008  йылдың  5  сентябрендә  асыла. Вәли  Улъябай  улы  Юлдыбаев  әсәһенең  хөрмәтенә төҙөтә был  мәсетте. Уның  әсәһе Шәмсинур апай 11 балаға  ғүмер  биреп, уларҙы  тәрбиәләп үҫтерә. Мәсет  4  ай  эсендә  төҙөлә. Бөгөнгө  көндә, үкенескә  ҡаршы,  мәсет  эшләмәй, ул  йылытылмай  ҙа,  халыҡ  та  йөрөмәй.
Самаҙы ауылындағы “Гөләйшә-Хәзирә” мәсете
Мәсет төҙөүҙә Йәрмөхәмәтов Гәрәй, Ишмөхәмәтов Рәүф һәм Рәил ағайҙар ҙур ярҙам күрһәтәләр. Уларҙың өләсәләре хөрмәтенә (Гәрәй Йәрмөхәмәтовтың өләсәһе – Гөләйшә, Рәил һәм Рәүф Ишмөхәмәтовтарҙың өләсәһе – Хәзирә) “Гөләйшә-Хәзирә” исеме ҡушыла. Мәсеткә күберәк йәй көнө йөрөйҙәр. Былай көндәрҙә 10-ға яҡын кеше килһә, байрамдарҙа 20-25 кеше килә. Муллаһы юҡ, үкенескә ҡаршы, мәсетте ҡараусы һәм тәрбиәләүсе Ҡарабаев Барый олатай яңыраҡ мәрхүм булып киткән. Ҡышҡыһын мәсеттә һыуыҡ, уны һылап, ремонтлар кәрәк. Йәйгеһен әбейҙәрҙе , балаларҙы ғәрәпсә уҡыталар. 
Иҙәш мәсете
Иҙәш ауылындағы мәсет 1983 йылда Йәнсурин  Миниәхмәт Әхмәтғәли идеяһы менән төҙөлгән. Шулай уҡ Ишбулдин Нәжметдин, Дәүләтбаҡов Хәсән ағайҙар башлап йөрөүселәр булды. Мәсет өсөн Ҡыуандыҡов Сәхәбтең ҙур йорто бирелде һәм уның ҡатыны хөрмәтенә мәсеткә “Рабиға”  тигән исем ҡушылды.  Мәсет бөгөнгө көндә йома көндәрендә эшләй. Йәштәргә никах уҡыла, балаларға исем ҡушыла, ғәйет намаҙҙары уҡыла. Мәсеткә ололар ҙа, йәштәр ҙә, балалар ҙа йөрөй. Аҙнаһына яҡынса 15-25 кеше йөрөй.  Ауылдың муллаһы -  Фәйрушин Илдус Миңлеғәли улы. Имамы – Ғиззәтуллин Ринат. 
Әлбиттә проблемалар ҙа бар. Бөгөнгө көндә мәсеттең ҡыйығын алыштырыу мәсьәләһе тора. Ихатаһы мәсеттә йыйылған аҡсаға ауыл халҡы тарафынан  кәртәләп алынды. Мәсет ауыл тормошонда ҙур роль уйнай. Ауыл мәҙәниәт йоротоноң ҡыйығын алыштырып ябыуҙа аҡсалата ярҙам күрһәтте. Шулай уҡ ауыр тормош хәлендә ҡалған, ауырыуға дусар булған ауылдаштарына аҡсалата ярҙам күрһәтә.
Абзан ауылындағы “Зөләйха” мәсете
Абзан ауылында мәсет 1996  йылда  төҙөлгән. Ашхана бинаһын мәсет итәләр.  Мәсеттең исеме “Зөләйха” тип атала. Зөләйха – “Ҡөрьән” китабында телгә алынған ҡатын.  Мәсет көн һайын асыла һәм   кеше күп йөрөй. Ауылдың өс муллаһы бар. Мәсеткә балалар ҙа, йәштәр ҙә йөрөй. Йома көнө ололар мәсеттә сәй эсәләр.
Бикбау ауылындағы мәсет
Бикбау ауылындағы мәсеткә 2013 йылда нигеҙ һалына.    Мәсетте төҙөү эшен ойоштороуҙы Мәсҡүҙә Хәйрулла ҡыҙы Сабирова үҙ иңенә ала. Иҫке мәсетте ремонтларғамы, әллә яңына төҙөргәме тип аптырап йөрөгәндә, хакимиәт башлығы Байсурин Әлфәрис Сәлихйән улы яңы мәсет төҙөргә тәҡдим итә һәм ярҙам ҡулы һуҙа.  Ауыл халҡы хәйер йыя, йәғни һәр кем ҡулынан килгәнсе ярҙам итә һәм мәсет 2014 йылда асыла. Шулай уҡ   район хакимиәте депутаты Аҡбутин Тәлғәт Буранбай улы ярҙам итә. Мәсеттең исеме “Аҡҡужа”, был мәсет  тарихи шәхесебеҙ, үҫәргән ырыуының бейе,  Бикбау бейгә арналған. Мәсет йома көндәрендә эшләй, йома намаҙы, дини байрамдар үткәрелә. Яҡынса ун-ун биш кеше йөрөй. Мәсеттең муллаһы Ниғмәтуллин Иҙел ағай. Ул күрше ауылдан йөрөп эшләй.  Балалар ҙа йөрөй, яҡынса 7-8 кеше. Ҡыш көнө мәсеттә бик һыуыҡ була, мәсетте йылытыу мәсьәләһен хәл итергә кәрәк.
Байдәүләт мәсете
Мәсет 1998 йылда төҙөлгән. Ауылдың мәктәбен ремонтлап, мәсет итәләр. Мәсет асыу ауыл халҡының идеяһы була. Мәсеттең исеме юҡ. Мәсет көн һайын эшләй. Бында балаға исем ҡушыу, никах уҡытыу кеүек йолалар үткәрелә. Күберәк оло йәштәгеләр йөрөй, улар күп түгел, яҡынса унлап кеше. Ҡорбан, Ураҙа кеүек дини байрамдарҙы мәсеттә үткәрәләр. Мәсеттең муллаһы – Мырҙабаев Зиннур ағай. Йәштәр, балалар мәсеткә байрамдарҙа ғына киләләр.
                                                  Ишемғол мәсете
Ишемғол ауылындағы мәсет 2004 йылда асыла. Элекке магазин банаһын мәсеткә әйләндерелә. Был Ғөбәйҙуллин Ғиззәтулла ағайҙың идеяһы була. Элек ошо ауылда йәшәп киткән, хәҙер Чечняла йәшәүсе ағай ҙур финанс ярҙам күрһәтә.Ул 200 мең аҡса биргән.  Мәсет көн һайын эшләй, аҙан ҡысҡыралар,  дини дәрестәр алып барыла. Ураҙа, Ҡорбан байрамдары ҙур итеп үткәрелә.   Мулла Ғөбәйҙуллин Ғиззәтулла ағай. Мәсеткә яҡынса егермеләгән кеше йөрөй, шул иҫәптән балалар ҙа.  Балаларға дини тәрбиә бирелә. Мәсетте йылытыу мәсьәләһе тора.
Үтәғол мәсете
Үтәғол ауылындағы мәсет 2009 йылда төҙөлгән. Мәсеттең исеме юҡ. Мәсет йома көндәрендә эшләй. Яҡынса 6-7 кеше йөрөй. Муллаһы – Абдуллин Марс Мөҙәрис улы.  Дини байрамдарҙа кеше күберәк килә. 

Әбүләис ауылындағы мәсет
Әбүләис ауылы халҡы үҙ ауылдарында мәсет асылыуҙы күптән теләйҙәр, әммә ләкин финанс ауырлыҡтар арҡаһында мәсет төҙөү эше бер нисә йылға һуҙыла. 2009 йылда Малиновка ауылы кешеләре Ринат Абдуев, Фидан, Юрис, Басир Бикбаевтар мәсеттең тәүге нигеҙ ташын һалалар. Төҙөлөш 2011 йылға тиклем туҡтап тора һәм 2011 йылдан эш йәнләнә. Мәскәүҙә йәшәгән Ильясов Ринат Марат улы был эшкә тотона. Ә урында был эш менән Рәис Яубасаров етәкселек итә. Мәсет төҙөүҙә бөтә ауыл халҡы ярҙам итә һәм ул тиҙ арала сафҡа инә.
Кинйәбулат  ауылындағы  мәсет
Кинйәбулат ауылындағы мәсет Байсурин Фуат  ағайҙың идеяһы менән төҙөлә. Ул  Себерҙә эшләп йөрөгәндә, ҡаты  ауырып китә. Дуҫы Таһир хәҙрәттең доғалары уға  ярҙам итә. Ул шәбәйгәс, тыуған ауылында мәсет төҙөргә  ҡарар итә һәм һүҙендә тора. 
Яңы  Себенле  ауылындағы “Рамазаншәриф” мәсете
Мәсет 2003 йылдың 25 октябрендә  асыла. Мәсеттең  муллаһы – Әхмәтов Марат ағай. Мәсеткә  яҡынса алты  кеше  йөрөй. 
Үрген  ауылының мәсете
Мәсеттең  муллаһы – Янбаев Айҙар  ағай. Мәсеткә яҡынса өс  кеше  йөрөй.


Түбәнге Бикбирҙе ауылындағы “Рәсимә”  мәсете
Мәсет 2003 йылда төҙөлгән. Ул Ҡорбанғол мулланың йәшәгән урынында төҙөлгән. Элек был урында клуб булған, Ҡунаҡҡужин Дамир Һибәт улы мәрхүм ҡатынына арнап мәсет төҙөткән, һәм мәсет “Рәсимә”  исемен йөрөтә. Мәсеттең имам-хатибы Зиянгулов Сабирйән Шәрифулла улы. Ул мулланы имам-хатип тип йөрөтәләр. Муллаға 86 йәш, ул олоғайғанға күрә, мәсет эшләмәйерәк тора. 
Сөләймән  ауылындағы мәсет
Сөләймән ауылындағы мәсет 2012 йылдың 8 июлендә асылды. Мәсеткә нигеҙ ташын 2007 йылда Әминев Ғәлимйән Ғилфан улы һалған. Мәсет ҡыҙыл кирбестән төҙөлгән, бөтә уңайлыҡтар булдырылған, газ үткәрелгән, һыу индерелгән. Ятаҡханаһы эргәһендә генә. Шулай уҡ имам-хатип өсөн айырым урын  булдырылған. Муллаһы – Сәйфетдинов Ишйегет. Был мәсет Рәсәй мосолмандарының диниә назараты үҙәгендә теркәлгән.
Мәсеткә халыҡ йөрөймө?  

Мәсеткә  халыҡ нисә тапҡыр бара? (Мәҫәлән, ай һайын, йылына бер…)

Шулай  уҡ  6 ғинуарҙа Иҫәнғол мәсетендә  нисә  кеше  килгәнен  һананыҡ һәм түбәндәге  һығымта  яһаныҡ: сәғәт 12-се  яртынан 2-гә тиклем бында 25 кеше  килде.
2003  йыл  менән  сағыштырһаң мәсеткә йөрөүселәр 10 тапҡыр артҡан: 2003 йылда 3 кеше йөрөһә, 2016 йылда 30-лаған кеше йөрөй. 

Байрам  көндәрендә  халыҡ  бик  күп  була, хатта мәсеттә урын булмай, шуға күрә мәсетте  ҙурайтыу   мәсьәләһе көнүҙәк мәсьәлә булып тора.


Халыҡ  йөрөмәгән, бикле  торған  мәсеттәр  ҙә  бар. Мәҫәлән, Элмәле  ауылындағы  мәсет  асылмай, муллаһы  кешеләрҙе  саҡырып ҡарай, кешеләр йөрөмәй. Малай  Муйнаҡ  ауылында  ла 8 ғинуар фотоға  төшөргәндә, мәсеткә  юл  юҡ  ине. Ҡар көрәлмәгән ине. Тимәк йома көнө  мәсет  асылмаған. 
Башҡа  ауылдарҙа өстән егерме-утыҙ кешегә тиклем йөрөй. Йома  намаҙында  имамдан  тыш  өс  ирҙең  булыуы  фарыз тиелә.
Халыҡ  мәсеткә  йөрөй,  һәм йылдан-йыл мәсеткә  йөрөүселәрҙең һаны арта  тигән һығымта  яһайбыҙ. 
Мәсеттәрҙең  халыҡ тормошондағы әһәмиәте нимәлә?

Мәсеттәрҙең  халыҡ  тормошондағы  әһәмиәте  хаҡында  ла  әйтеп  китер  кәрәк: мәсеткә кеше  яҡты  уй  менән  генә йөрөйҙөр. Ҡасандыр  эсеп  йөрөгән  кешеләрҙең дингә ҡайтып, мәсеткә йөрөүҙәре лә яҡшы  күренеш. Тормошта  бындай  миҫалдар  осрап  тора. Быйыл  ғына  асылған Үрге  Бикбирҙе  ауылындағы  мәсеттә  шундай  ҡарар  ҡабул  ителгән: ауыл менән  Айыҡ  ауыл  программаһында  ҡатнашырға. Зыяратты  тәрбиәләү(Этҡол ауылы), ауыр тормош хәлендә ҡалған кешеләргә матди  ярҙам күрһәтеү(Иҙәш ауылы) мәсеттәрҙе  ыңғай   яҡтан  ғына  баһалай.

Йомғаҡлау
Шулай  итеп, Ейәнсура  районында  бөтәһе  30  йорт – мәсет  булһа,  бөгөнгө  көндә  шуларҙан   Иҫәнғол, Этҡол, Абзан, Муйнаҡ, Биштирәк, Күгәрсен, Кинйәбулат, Иҙелбаҡ, Иҙәш ауылдарындағы мәсеттәрҙең уңышлы  ғына  эшләп килеүен билдәләп үтергә була. Мәсеткә халыҡ  намаҙ  уҡыу, доға  ҡылыу өсөн  генә  йөрөмәй, ә балаға  исем  ҡушыу, никах  уҡытыу кеүек  мөһим  йолаларҙы  атҡарыу  өсөн  дә  килә.  Бәйләнештә селтәрендә үткәрелгән  асыҡ  тауыш  биреүҙә төрлө  фекер  алышыуҙар, бәхәсләшеүҙәр   булды: шуларҙың ҡайһы берҙәре: Беҙгә рәхәт булғанда беҙ  Аллаға  ышанмайбыҙ, Алланы  ауыр  булғанда  ғына  иҫкә төшөрөп, ярҙам һорайбыҙ. Алланы мәсеттән, сиркәүҙән эҙләмәйҙәр, ул һәр кешенең күңелендә булырға тейеш. Беҙ  алланан  бер  нимә  лә  һорамайбыҙ, ә  аллаға  шөкөр  тип  кенә  йөрөйбөҙ. Ошо  асыҡ  тауыш  биреү  һөҙөмтәһендә беҙ  кешеләрҙе  уйланырға  ла  мәжбүр  иттек.
Ерҙә ҡош ояһындай ғына мәсет төҙөгән кешегә Йәннәттә һарай төҙөлә тип әйтелә хәҙистә. Ейәнсура  районында халыҡты  изгелеккә, иманға  өндәүсе  иман йорттары төҙөлә, үҙ  ишектәрен  аса. Был  мәсеттәрҙең  муллалары  үҙ вазифаларын  яуаплы  башҡара, халыҡты  дингә өндәй, иманға саҡыра. Хәҙистә былай  әйтелә: “Мәсетте үҙенең йортона әйләндергән кешеләргә шәфҡәт һәм бәрәкәт бирелер”. Мәсеттәрҙең халыҡты тәрбиәләү, иманлы итеү йүнәлешендәге изге эше дауам итер. Тағы ла иман йорттары ҡалҡып сығыр, Ер йөҙөндәге яуызлыҡ кәмер, шәфҡәтлелек артыр, тип уйлайбыҙ.   Мәсеттәр ауыл  күрке  булып, изге  эштәрен  дауам итһен.

